OneWorld Radio SEE sa zadovoljstvom objavljuje dobitnika glavne nagrade za 2004. godinu Radio Antena M iz Podgorice, koja je ujedno dobitnik i nagrade za najbolju stanicu koja producira program na juznoslavenskim jezicima. Nagradu za najbolju od radio stanica čiji je program na albanskom jeziku je Radio Tema iz Uroševca/Ferizaja, dok je tu titulu u okviru stanica  sa programom na makedonskom zaslužio Kanal 77 iz Stipa. 

 

OneWorld Radio SEE je u petoj godini uspješne suradnje sa radio stanicama širom regije jugoistočne Evrope ustanovio nagradu koju će godišnje dodjeljivati stanicama koje svojim cjelokupnim izvještavanjem i prilozima ponuđenim za razmjenu mogu biti primjer kvalitetnog izvještavanja i pokrivanja tema ljudskih prava i održivog razvoja. Ideja nagrade je ohrabriti radio stanice da profesionalnim izvještavanjima prodube svijest svojih slušalaca o potrebi zaštite ljudskih prava, socijalne pravde i mira, da omogući interetnički dijalog u regiji, te da pokaže u kolikoj mjeri tome doprinosi medijski profesionalizam.

 

S obzirom da OneWorld Radio SEE ima 4 lokalne jezičke edicije -albansku, južnoslavensku grupu jezika, makedonsku i romsku, nagradu će dobiti najzaslužnija stanica iz svake edicije od kojih će jedna dobiti i glavnu nagradu - godišnju nagradu OneWorld Radio SEE za doprinos profesionalizaciji izvještavanja o ljudskim pravima i održivom razvoju.
 

Uz pomoć naših najaktivnijih partnera Radijske mreže Jugoistočne Evrope (SEERN) iz Sarajeva, koja je pratila i procjenjivala sadržaj u svim edicijama tokom cijele godine, ove godine smo odlučili da nagrade budu dodijeljene upravo ovim stanicama. 

 

Osnovni kriteriji za dodjelu nagrade bili su: radio stanica mora biti članica OneWorld Radio SEE mreže i mora postaviti najmanje 5 priloga u toku godine. Priloge stanica koje su ispunjavali osnovne kriterije zatim je procjenjivao stručni evaluacijski tim SEERN i OneWorld Radio SEE te razmatrao koje stanice su i u kojoj mjeri profesionalno, stručno i u kontinuitetu pokazale kvalitete izvještavanja. Tehničke karakteristike postavljenih audio priloga nisu ni u jednom slučaju bile presudne mada su doprinijele općem utisku profesionalnosti s kojom se njegovoj izradi pristupalo.

 

OneWorld Radio SEE i čitav tim koji radi na OneWorld SEE portalu ovom prilikom čestita svim nagrađenim stanicama i njihovim zaposlenima, posebno na trudu i naporima koje su uložili u svoju produkciju, a samim tim i u ovu nagradu. Ovom prilikom se zahvaljujemo i svim ostalim radio stanicama koje učestvuju u našoj audio razmjeni, a koje ovog puta nisu mogle biti nagrađene, ali kojima preostaje puno narednih godina naše buduće suradnje.

 

Nagrade dobitnicima biti će uručene u toku travnja, na prigodnim svečanostima u gradovima u kojima se nalaze nagrađene stanice.

